
2 Timoteo
Heˉ laˉ jeeˊ gaꜙtëꜘ to ̱ꜗ jeˉ heˉ gaꜙsɨɨꜘ

Paaˊ kihˈ Timotä
1 JnäꜘPaaˊ la̱a ̱nˈapóstolkya ̱a̱ꜗ Jesucristo läꜙhyohˉ

dsëꜗ Dio. Gaꜙche ̱e̱yꜗ jnäꜘ mahꜗ kwanˋ juuˈ kiyhꜗ
läꜙko̱o̱ˉ gaꜙbä̱ä ̱yhˉ hñiiyꜘ jmeeyꜗ cha ̱a̱ˉ jneˊ taꜙlaꜙ
kihꜗCristo Jesús. 2 Jeeˊ laˉ sɨɨnꜙkyahꜗTimotä läꜙko̱hꜘ
ja̱a ̱ˉ gyʉ̱ʉ̱ˉ hi ̱ˉ hnaanꜙ. Ngɨɨnˊ kihˈ Dio hi̱ˉ la ̱a ̱ꜗ Tääˋ
jnänˋ hiꜙ ngɨɨnˊ kihˈ Jesucristo Dsaˉjø ̱ø̱hˈ jnänˋ, waˊ
kwayꜘ heˉ lluꜗ kyahꜗ, waˊ läˉñihꜘ dsëyꜗ hneˉ, waˊ
jmeeyꜘ hiiꜘ tiiˊ kyahˈ.

Paaˊ gaꜙhlë ̱ë ̱hꜗ Timotä mahꜗ miˉteyꜗ taˊ heˉ häˊ
gooyˉ

3 Kwanꜙ tiˊhmaahˊ kihˈ Dio. Jmeeꜙ baˊ jnäꜘ
taˊheꜗ kiyhꜗ ja̱ˉbaˊ läꜙko̱hꜘ gaꜙjmeeꜘ dsaˉ maˉka̱a ̱hˊ
kya̱a ̱nꜙ. Heˉja ̱ˉ saꜙ hnɨɨ˜ hʉʉˊdsëˉ kinꜙ. Hiꜙ dsooh˜
baˊ dsënꜙ hneˉ läꜙjmɨɨ ˈ läꜙhwëˈ läꜙ maˊ hlëëhnˊ
kya̱a ̱hˊDio kya̱a ̱nꜙ. 4Dsooh˜dsënꜙheˉ gaꜙläꜙmeehꜙ
hohꜘ. Heˉja̱ˉ hnoonꜗ nɨɨnˋ naˊjë̱ë̱nꜙ hneˉ, ja̱ˉgaˊ
naꜙ cha̱a ̱nˉ lluꜗ. 5Maꜙ baˊ jnäꜘ, ja ̱ꜙ ko̱o̱ˉ jwahꜘ baˊ
hneˉ heˉ maˉdsooꜘ hohꜘ kihꜗ Dio. Läꜙ maˊ toˉnëˊ
gaꜙläꜙdsooꜘ dsëꜗ maˉhyaaˊ kya̱a ̱hˈ Loida kya̱a ̱hˊ
maaˋ kya ̱a̱hˈ Eunice, hiꜙ jmeenꜙ dsooꜘ, ja̱ˉbaˊ läꜙja ̱ˉ
maˉdsooꜘ hohꜘ hneˉ kaˉlähꜘ.

6Heˉja ̱ˉ jwë ̱ë̱hn˜ hneˉ, kwaˊ baˊ hneˉ beꜘ kya̱a ̱hˊ
taˊ heˉ gaꜙkwëëhꜗ Dio hneˉ läꜙ maˊ gaꜙkyenꜗ goonꜙ
nëˊ kyahˈ. 7 Jëëhꜘ, saꜙ gaꜙkwaꜘ Dio Jmɨˉlleꜘ kihꜗ
mahꜗ jmeenˊ ga̱hꜗ jneˊ. Gaꜙkwayꜘ mahꜗ kwaꜗ beꜘ
jnänˋ, mahꜗ läꜙhnääꜙ jneˊ dsaˉkya̱a ̱hnˊ, hiꜙ mahꜗ

hä̱ä ̱nˊ hñaan ˈ. 8 Heˉja ̱ˉ jwë ̱ë̱hn˜ hneˉ, taꜙ jmeeˉ
naˉhe̱e̱hˊ. Kwaˊ baˊ hneˉ juuˈ kihꜗ Dsaˉjø ̱ø̱hˈ jnänˋ.
Niꜙ taꜙ jmeeˉ naˉhe̱e̱hˊ kiꜙ jnäꜘ heˉ hä̱ä ̱nˊ nehꜙñe
ˈ kwa̱a ̱t˜ kihꜗ Jesús. He̱e̱hˋ baˊ hneˉ jëëh ˈ wɨɨꜘ
kwa ̱a ̱t˜ kihꜗ juˈhmëëꜘ läꜙko ̱hꜘ jëën˜ laˉ. Dio baˊ
kwaˈ beꜘ kyahꜗ. 9Hi̱ˉ heꜘ gaꜙlä ̱ä ̱ꜗ jneˊ hiꜙ gaꜙtëëyhꜗ
jneˊ mahꜗ le̱e̱ꜘ jneˊ naˉjngëëˈ. Ja ̱ꜙ taꜙlaꜙ kihꜗ heˉ
maˉjmeenˊ heˉ lluꜗ gaꜙtëëyhꜗ jneˊ. Jä ̱ä ̱ꜗ baˊ maˉllaꜘ
dsëꜗ Dio jmeeyꜗ läꜙja̱ˉ, heˉja ̱ˉ baˊ gaꜙtëëyhꜗ jneˊ. Hiꜙ
läꜙ maˊ gaꜙhe ̱e̱hˊ jneˊ kihˈ Cristo, gaꜙhñahꜗ jneˊ heˉ
laˊ kwaꜙ Dio heˉ maˉnaˉlaꜚ juuˈ jä̱ä ̱ꜗ ja ̱ˉgaˊ nøøˈ
jmɨˉgyʉʉꜙ. 10 Hiꜙ naꜗ maˉmiˉjnääˉ Dio läꜙjëꜙ heˉ
ja̱ˉ, läꜙlluꜗ heˉ jaꜗ Jesucristo Dsaˉjø ̱ø̱hˈ jnänˋ hi ̱ˉ
gaꜙlä ̱ä ̱ꜗ jneˊ. Maꜙkeꜙ gaꜙju̱u ̱yꜗ, saꜙ gaꜙlɨhꜗ heˉ ja ̱ˉ
kya̱a ̱yhˊ. Maꜙraꜙ heˉ gaꜙläꜙji̱i ̱hˋ bihꜗ. Hiꜙ kya̱a ̱hˊ
juˈhmëëꜘ kiyhꜗ gaꜙmiꜙjnääyˉ haˉ läꜙ läꜙcha̱a ̱ˉ dsaˉ
tä̱ä ̱ꜘ, läꜙja̱ˉmoꜙsoꜙ ju̱u̱yꜘ ji̱hˊko̱hꜘ.

11Hiꜙ jnäꜘnaˉhñaa̱ ̱nˊkwanˋ juuˈ laˉ, la ̱a ̱nꜗapóstol,
hiꜙ la̱a ̱nꜗ taˉjwohꜗ kya̱a ̱ꜗ hi̱ˉ saꜙ la ̱a̱ꜗ judiu. 12 Kihꜗ
heˉja̱ˉ baˊ naˉ, jëën˜ wɨɨꜘ. Pero saꜙ gwaꜘ naˉhiihnˊ,
kyu̱u ̱ꜙ baˊ jnäꜘ hi̱ˉ kihꜗ maˉdsooꜘ dsënꜙ. Heˉja ̱ˉ
jmeenꜙ dsooꜘ, hi̱ˉ heꜘ chaˉ beꜘ kihꜗ høøyꜗ läꜙjëꜙ heˉ
gaꜙtoohnꜗ gooyˉ läꜙji̱i ̱hˈ lloo˜ jmɨɨˊ.

13 Waˊ jä̱ꜘ ko̱o̱ˉ hwehˉ kyahꜗ läꜙjëꜙ juˈdsooꜘ heˉ
maˉjwë ̱ë̱hꜗ hneˉ. Waˊ dsooꜘ hohꜘ tä̱ä̱ꜘ, waˊ hnaahꜙ
dsaˉ. Heˉ naˉ baˊ chaˉ jnänˋ, kihꜗ heˉ maˉla ̱a̱ꜗ
jneˊ ko̱o̱ˉ kya̱a ̱hˊ Cristo Jesús. 14 Kya̱a̱hˊ beꜘ kihꜗ
Jmɨˉlleꜘ Naˉjngɨɨˈ heˉ kya ̱a̱hˊ jneˊ, høøˊ juuˈ lluꜗ heˉ
maˉhñah˜.

15 Maˉñehˊ baˊ hneˉ, läꜙjë ̱ë̱ꜙ hi̱ˉ cha̱a ̱ˉ hwaꜗ
Asia maˉbe̱e̱ꜗ jnäꜘ. Läꜙja̱ˉ gaꜙjmeeꜘ Figelo kya̱a ̱hˊ

Hermógene. 16Waˊ läˉñihꜘdsëꜗDio läꜙjë ̱ë̱ꜙhi̱ˉ cha̱a ̱ˉ
kya̱a ̱ꜗ Onesíforo. Johꜘ ji ̱i̱h˜ saꜙ gaꜙjmeeyꜘ beꜘ kinꜙ,
saꜙ gaꜙläꜙhiiyhˋ kihꜗ heˉ hä̱ä ̱nˊ nehꜙñeˈ. 17Läꜙcha̱hꜘ
maˊ gaꜙllooꜗOnesíforo jwɨɨˉRoma, gaꜙhnaayhˉ jnäꜘ
läꜙbiiꜗ läꜙja ̱a̱ꜗ, läꜙji̱i ̱hˈ gaꜙjnä̱ä ̱yhꜙ jnäꜘ. 18Waˊ läˉñihꜘ
dsëꜗ Dsaˉjø ̱ø̱hˈ jnänˋ kiyhˈ waˊraˉ gaꜙtëꜘ jeeˊ lla̱a ̱ꜙ
jmɨɨˊ. Hneˉ ñehˊ kweeˉ heˉ gaꜙjmeeyꜘ chaˉmiihˉ
beꜘ jnänˋ läꜙmaˊ tøøhnˊ jwɨɨˉ Éfeso.

2
Hnøøꜗmaˉnaˊllu ̱u ̱ˋ jneˊmahꜗ läꜙja̱ˉ le̱e ̱ꜘ jneˊ läꜙko̱o ̱ˉ

ja̱a̱ˉ hløøꜘ kya ̱a̱ꜗ Jesucristo
1 Jwë̱ë̱hn˜ hneˉ gyʉ̱ʉ̱ˉ kya̱a ̱nꜙ, kwaˊ baˊ hneˉ beꜘ

kya̱a ̱hˊ heˉ laˊ hñahꜗ jneˊ taꜙlaꜙ kihꜗ Cristo Jesús.
2 Gaꜙläꜙtë ̱ë̱hꜙ juuˈ heˉ gaꜙkwanꜗ toꜙloꜙ nëˊ jwë ̱ë̱ꜘ
dsaˉ. Heˉja ̱ˉ jwë ̱ë̱hn˜ hneˉ, tøøhˈ gooˉ jñahꜘ hi ̱ˉ
la ̱a ̱hꜘ jmääꜗmiˉtë̱ë̱ꜙ dsaˉ juuˈ ja̱ˉ.

3 Kwëëhˋ hohꜘ maˊ jëëhꜘ wɨɨꜘ. Mahꜗ läꜙja̱ˉ le̱e̱hꜘ
läꜙko̱hꜘ ja ̱a̱ˉ hløøꜘ llu ̱u ̱ꜗ kya̱a ̱ꜗ Jesucristo. 4Niꜙ ja̱a ̱ˉ
hløøꜘ saꜙ jä ̱ä̱yˊ jmeeyˈ jyohꜘ taˊ, gaꜙtë̱ë̱yꜘ jmeeyꜗ
läꜙjëꜙ madaꜚ kihꜗ jʉʉˊ bihꜗ mahꜗ tɨhꜗ dsëꜗ jʉʉyˊ hi ̱ˉ
gaꜙkwëëyhꜗ taˊ ja̱ˉ. 5 Hiꜙ läꜙja̱ˉ hi̱ˉ kooꜙ, niꜙ ko̱o ̱ˉ
saꜙ liyhꜙ cherˊmahꜗ saꜙ gaꜙkooyꜘ läꜙlleˋ kiyhˈ. 6 Ja ̱a ̱ˉ
hi̱ˉ jmeeꜙ taˊ hwaꜗ kihꜗ, lleˋ kihˈ të̱ë̱yꜗ toˉnëˊ kihˈ jeeˊ
läꜙjë ̱ë̱ꜙ waˊraˉ gaꜙsoohˈ taˊ ja̱ˉ. 7 Jmeeˊ daˊ hʉʉˊdsëˉ
heeˉ hnøøꜗ jähꜙ heˉ maˉjwë ̱ë̱hnꜗ hneˉ. Dsaˉjø ̱ø̱hˈ
jnänˋ baˊ kwaꜗ beꜘ kyahꜗ mahꜗ läꜙngëëhꜘ läꜙjëꜙ heˉ
ja̱ˉ.

8Waˊ dsooh˜ hohꜘ kihꜗ Jesucristo, hi̱ˉ la ̱a̱ꜗ saˊju ̱ˉ
kihꜗ David hi̱ˉ gaꜙläꜙji̱i̱hˋ jeeˊ kihˈ hi̱ˉ naˉju̱u ̱ˊ,
läꜙko̱o̱ˉ laꜗ juˈhmëëꜘ heˉ kwanꜙ. 9 Kihꜗ heˉja ̱ˉ



2 Timoteo 2:10 iv 2 Timoteo 2:19

baˊ naˉ, jëën˜ wɨɨꜘ, heˉ naˉhñuuhnˊ kya̱a ̱hˊ caden˜
läꜙko̱hꜘ ja̱a ̱ˉ hi̱ˉ ä̱ä ̱ˉ dsooˊ. Pero niꜙ miihˈ saꜙ leꜘ
jmeeyꜗ läꜙja̱ˉ kihꜗ juuˈ kihꜗ Dio. 10 Heˉja ̱ˉ kwëëh˜
baˊ dsënꜙ jëën˜ wɨɨꜘ mahꜗ waˊ laˈ lluꜗ kihꜗ läꜙjë ̱ë̱ꜙ hi ̱ˉ
naˉlle̱e̱hˊ kya̱a ̱ ˈ Dio. Mahꜗ läꜙja̱ˉ lloo˜ ko̱o̱ˉ jmɨɨˊ
lä ̱ä ̱yꜘ taꜙlaꜙkihꜗCristo Jesúsmahꜗdsaˉnääyˋyaꜙjwɨɨꜗ
jeeˊ saꜙ he̱e̱ꜘ ji ̱hˊko ̱hꜘ.

11 Juuˈ laˉ laꜗ juˈdsooꜘ:
Cherˊmahꜗ gaꜙju̱u̱ꜗ jneˊ kya̱a ̱hˊ Jesús, läꜙja ̱ˉ jmeeyꜗ

cha̱a ̱ˉ jneˊ ko̱ˉjø ̱hꜘ kya ̱a̱yhˊ.
12 Cherˊmahꜗ gaꜙläꜙbeꜘ dsëˉ jneˊ jëënˊ wɨɨꜘ, läꜙja ̱ˉ

chaˉ jwëˈ jnänˋ jmeenˊ hihꜙ ko̱ˉjø ̱hꜘ kya ̱a̱yhˊ.
Cherˊmahꜗ gaꜙjähˊ jneˊ saꜙ kyu̱u̱ꜙ jnihꜘ, ja ̱ˉbaˊ läꜙja ̱ˉ

jäyhꜙ saꜙ kyu̱u̱yꜙ jneˊ.
13 Cherˊmahꜗ saꜙ gaꜙmiꜙtenˋ juuˈ jnänˋ, pero maꜙraꜙ

heˉmiˉteꜗ bihꜗ juuˈ kiyhꜗ,
jëëhꜘ saꜙ leꜘ hi̱i ̱yꜗ juuˈ kiyhꜗ.

Ja̱a̱ˉ hi ̱ˉmaˉyaˉhë̱ë ̱˜ lluꜗ kya ̱a̱hˊ taˊ kihˈDio
14 Miˉdsoohꜚ dsëꜗ ø̱ø̱hꜗ jneˊ kya ̱a̱hˊ juuˈ laˉ. Ja ̱ˉ

jwɨɨyhꜘ, ñeˉ baˊ Dsaˉjø ̱ø̱hˈ jnänˋ, saꜙ lluꜗ heˉ tiˊchooˊ
jneˊ juuˈ heˉ saꜙ jmääꜗ taˊ. Ko̱o̱ˉ he̱e̱˜ dsëꜗ dsaˉ hi ̱ˉ
nuuˉ baˊ ja̱ˉ. 15Kwaˊ beꜘmahꜗ yaˉhë̱ë̱hˈ lluꜗ chaˊnëˊ
Diomahꜗ saꜙ jä̱hˈoˉhihꜙkya̱a ̱hˊ taˊheˉmiˊtë̱ë̱hꜗdsaˉ
juˈdsooꜘ läꜙko ̱o̱ˉ lleˋkihˈ. 16Taꜙkwa ̱a ̱ꜙhñaahꜗkya̱a ̱hˊ
juuˈ heˉ saꜙ jmääꜗ taˊ. Kya̱a ̱hˊ juuˈ ja ̱ˉ dsaˉnääꜗ
dsaˉ chaˉgaˊmiihˉ kya̱a ̱hˊ heˉ hlɨɨhˈ. 17 Juuˈ ja ̱ˉ
kuhˉgɨɨ˜ kihꜗ dsaꜙ läꜙko ̱hꜘ kuhˉgɨɨ˜ nëˊ dsooˊ jeeˊ jaꜙ.
Läꜙja̱ˉ gaꜙlaꜗ kihꜗ Himeneo kya̱a ̱hˊ Fileto. 18 Hi ̱ˉ
heꜘ gaꜙka ̱h˜ jwëˈ kihꜗ juˈdsooꜘ, jäyhꜘ maˉngëëꜘ baˊ
heˉ dsaˉläˉji̱i ̱hˊ dsaˉ. Kya̱a ̱hˊ juuˈ ja ̱ˉ, gaꜙhe ̱e̱yꜗ dsëꜗ
ko̱ˉlla̱a ̱ˊ dsaˉ hi̱ˉ maˉdsooꜘ dsëꜗ. 19 Pero juuˈ kihꜗ



2 Timoteo 2:20 v 2 Timoteo 2:26

Dio jä ̱ꜙ ko ̱o̱ˉ hwehˉ, läꜙko ̱hꜘ maˉtɨɨˊ naˊhyahˉ heˉ
naˉsɨɨˉ nëˊ kihˈ: “Kyu̱u ̱ꜙ baˊ Dsaˉjø̱ø ̱hˈ jnänˋ läꜙjë̱ë̱ꜙ
hi̱ˉ la ̱a ̱ꜗ kya̱a ̱yꜗ.” Hiꜙ: “Läꜙjë̱ë̱ꜙ hi̱ˉ ngɨɨꜙ taꜙlaꜙ kihꜗ
Cristo, waˊ läˉø̱ø̱yꜘ kihꜗ läꜙjëꜙ heˉ hlɨɨhˈ.”

20 Jëëˋ daˊ. Ko̱o̱ˉ hneꜗ jʉʉhˉ jeeˊ chaˉ chaˉmiihˉ
nëëˈ gooˉ tɨɨˊ dsaˉ, chaˉ heˉ laꜗ kya ̱a̱hˊ ñeˈ hmoohˈ,
hiꜙ chaˉ heˉ laꜗ kya̱a ̱hˊ hmaˉ, hiꜙ chaˉ heˉ laꜗ
kya̱a ̱hˊ gwaahˊ. Läꜙjëꜙ heˉ hmoohˈ jmä̱ä ̱yhˉ taˊ
läꜙ maˊ tëˉ jmɨɨˊ. Hiꜙ heˉ saꜙ hmoohˈ, heˉ ja̱ˉ baˊ
jmä̱ä ̱yhˉ taˊ ko̱o̱ˉ kyooˉ baˊ. 21Hiꜙ ja̱ˉbaˊ läꜙja̱ˉ laꜗ
kihꜗ dsaˉ kya̱a̱ꜗ Dio kaˉlähꜘ. Cherˊmahꜗ ko̱ˉlla̱a̱ˊ hi ̱ˉ
maˉläˉø̱ø̱ꜘ kihꜗ heˉ hlɨɨhˈ, hi̱ˉ heꜘ la ̱a̱ꜗ läꜙko̱o ̱ˉ ñe ˈ
heˉ hmoohˈ, heˉ naˉjngɨɨˈ heˉ jmääꜗ kihꜗ Dsaˉjø ̱ø̱hˈ
jnänˋ. Läꜙja̱ˉmaˉnaˊllu ̱u ̱ˋ bihꜗ jmeeyꜗ läꜙjëꜙ taˊ lluˈ.

22 Beꜗ goˉte˜ läꜙjëꜙ heˉ he ̱e̱ꜘ dsëꜗ chihˉ kwa ̱a ̱ˉ.
Hiꜙ gwaˉ baˊ hneˉ taꜙ chaˊnëˊ ko ̱ˉjø̱hꜘ kya ̱a̱hˊ läꜙjë̱ë̱ꜙ
hi̱ˉ ngɨɨꜙ kihꜗ Dsaˉjø ̱ø̱hˈ jnänˋ kya̱a ̱hˊ ko ̱o̱ˉ nëëˈ baˊ
hʉʉˊdsëˉ. Ja ̱ˉ jmeehˉ heˉ lluꜗ jmahꜗ baˊ, hiꜙ hnøøꜗ
läꜙ maˉdsooꜘ ja̱ˉbaˊ hohꜘ kihꜗ Dio, waˊ hnaahꜙ
dsaˉkya̱a ̱hˊ hiꜙ waˊ hiiꜘ tiiˊ kyahˈ. 23 Jmeeˊ taꜙ
kooꜘ juuˈ heˉ tiˉchooꜙ dsaˉ, juuˈ heˉ saꜙ jmääꜗ
taˊ. Maˉñehˊ baˊ hneˉ, ko̱o̱ˉ llaꜙ hniiˉ baˊ juuˈ ja ̱ˉ.
24 Ja̱a ̱ˉ hi̱ˉ jmeeꜙ taˊheꜗ kihꜗ Dsaˉjø ̱ø̱hˈ jnänˋ, saꜙ
hnøøꜗ hneeyˉ kya̱a ̱hˊ dsaˉ. Hnøøꜗ lluꜗ dsëyꜗ kya̱a ̱hˊ
läꜙjë ̱ë̱ꜙ baˊ. Hnøøꜗ liyhꜙ miˉtë ̱ë̱yꜙ dsaˉ, hnøøꜗ jø ̱hˉ
dsëyꜗ kya̱a ̱hˊ dsaˉ. 25Hiꜙ hnøøꜗ jmä̱ä ̱yꜗ hñiiyꜘ hwa ̱a ̱ˊ
waˊraˉ gaꜙtëꜘ jeeˊ hlë̱ë̱yhˈ hi̱ˉ cha ̱a̱hˉ, haˉ gaˉ cheˉ
gaꜙkwaꜘ Dio jwëˈ dsaˉje ̱e̱h˜ hi̱ˉ heꜘ kya̱a ̱yhˊ mahꜗ
läꜙkyʉʉyh˜ juˈdsooꜘ. 26Läꜙja̱ˉ baˊ lä ̱ä ̱ꜘhi̱ˉ tä̱ä̱hˊ gooˉ
hi̱ˉsaꜙllu ̱ꜗ, hi̱ˉ jmeeꜙ läꜙ hyohˉ dsëyꜗ.

3

Haˉ läꜙ tä̱ä̱hˊ dsaˉwaˊraˉ gaꜙtëꜘ jeeˊ lla ̱a̱ꜙ jmɨɨˊ
1Hnøøꜗ läꜙñehˊheˉ laˉ kaˉlähꜘ, jäꜙheˉwɨɨꜘwaˊraˉ

gaꜙtëꜘ jeeˊ lla̱a ̱ꜙ jmɨɨˊ. 2 Maˊja ̱ˉ dsaˉta̱a̱hˋ dsaˉ läꜙ
hyohˉ dsëꜗ hñiiꜘ, läꜙhe̱e̱ꜘ dsëyꜗ kuuˊ, jmä̱ä ̱yꜗ hñiiyꜘ
ka ̱a̱hˊ, läꜙta̱a̱yhꜗ, miˉkwa ̱yhꜗ Dio, läˉcha̱a ̱yhˉ kihꜗ
choˈjmiiyˉ, saꜙ ji̱i ̱yhꜗ niꜙ ko̱o̱ˉ juuˈ lluꜗ, läꜙhlë̱ë̱yhˈ
goˉte˜. 3 Niꜙ saꜙ läꜙjø ̱hˉ dsëyꜗ, niꜙ saꜙ läꜙhnøøyꜗ
je ̱e̱yhꜙ juuˈ kya ̱a̱hˊ dsaˉ, kooyhꜗ juuˈ jwɨɨˋ, saꜙ
läꜙtä̱ä ̱yꜙ hä ̱ä̱yꜗ hñiiyꜘ, läꜙhñaaˉ dsëyꜗ gaꜙngëëꜘ jwë̱ë̱
ˈ, jmeeyꜗ naˉhøøyhˊ kihˈ heˉ lluꜗ. 4 Jmɨɨˊ ja̱ˉ, läꜙtu ̱u ̱ˉ
dsëyꜗhnëëyꜗdsaˉkya̱a ̱yhˊ, ngaayhˊkya̱a ̱hˊ läꜙjëꜙheˉ
jmeeyꜗ, jmä̱ä ̱yꜗ hñiiyꜘ llu̱u ̱ꜗ, hnooyhꜙ gaˊ heˉ tɨh˜
dsëyꜗ läꜙko̱hꜘ gaˊ heˉ hnaayhꜙ Dio. 5 Jmeeyꜗ läꜙko̱o ̱ˉ
hi̱ˉ hnaahˉ Dio, pero kya̱a ̱hˊ läꜙjëꜙ heˉ jmeeyꜗ ja ̱ˉ,
läꜙjnäꜘ saꜙ kye̱yˉ niꜙ miihˉ beꜘ kihꜗ Dio. Heˉja̱ˉ taꜙ
jmeeˉ ko ̱ˉjø̱hꜘ kya̱a ̱yhˊ.

6 Dsaˉ heꜘ dsaˉta̱a ̱yhˋ chaˊnehꜙ kihꜗ dsaˉmëꜘ hi ̱ˉ
saꜙ chaˉ beꜘ kihꜗ, miˉga̱a ̱yꜙ dsaˉmëꜘ hi̱ˉ të̱ë̱ˈ jmeeꜙ
heˉ hlɨɨhˈ, läꜙko ̱o̱ˉ jøøꜙ heˉ he̱e̱ꜘ dsëꜗ jmɨˉngoꜗ
kiyhꜗ. 7 Tä̱ä ̱yhˊ miˉtë̱ë̱yꜙ hñiiyꜘ, pero ji̱hˊko̱hꜘ saꜙ
läꜙkë̱yhˊ jmɨɨˊ läꜙngëëyꜘ haˉ läꜙ laꜗ juˈdsooꜘ. 8 Hiꜙ
ja̱ˉbaˊ läꜙko ̱o̱ˉ gaꜙjmeeꜘ Jane kya̱a ̱hˊ Jambre, hi ̱ˉ
gaꜙhaꜘ kihꜗMoisé, läꜙja̱ˉ jmeeꜙ dsaˉñʉʉhˉ heꜘ, hayꜙ
kihꜗ juˈdsooꜘ. Maˉnaˉhe ̱e̱ꜚ goˉte˜ hʉʉˊdsëˉ kiyhꜗ,
moꜙsoꜙ la ̱a̱yꜗ kwa̱a ̱t˜ kya̱a ̱hˊ hi̱ˉ maˉdsooꜘ dsëꜗ.
9 Pero saꜙ dsaˉnääyꜗ taꜙ chaˊnëˊ kya̱a ̱hˊ juuˈ kiyhꜗ.
Jëëhꜘ, läꜙjnääꜘ kihꜗ läꜙjë̱ë̱ꜙ, heˉ la ̱a ̱yꜗ dsaˉ tooˉ,
läꜙko̱hꜘ gaꜙlaꜗ kihꜗ dsaˉ hi ̱ˉ gaꜙhaꜘ kihꜗMoisé.

Jeeˊ gaꜙdsa̱a̱ꜗ juuˈ laˉ kwaꜙ gaˊ Paaˊ nʉʉhꜚ kihꜗ
Timotä

10 Pero maˉkyu̱u ̱h˜ baˊ hneˉ juuˈ heˉ maˉnʉʉhˉ
kinꜙ, haˉ läꜙ jmeenꜙ, haˉ läꜙ laꜗ hʉʉˊdsëˉ kinꜙ, heˉ
maˉdsooꜘ dsënꜙ, heˉ jø̱hˉ dsënꜙ, heˉ hnaanꜙ dsaˉ,
hiꜙ heˉ kwëëh˜ dsënꜙ. 11Maˉñehˊ baˊ hneˉ haˉ läꜙ
gaꜙjmeehꜙ dsaˉ jnäꜘ, hiꜙ haˉ läꜙ gaꜙjëënꜗ wɨɨꜘ jeeˊ
jwɨɨˉAntioquía, Iconio, Listra. Gaꜙjëënꜗwɨɨꜘ jwërte.
Pero Dsaˉjø ̱ø̱hˈ jnänˋ gaꜙlä ̱ä̱ꜗ jnäꜘ kihꜗ läꜙjëꜙ heˉ ja ̱ˉ.
12Hiꜙ läꜙjë ̱ë̱ꜙ hi ̱ˉ hnøøꜗ dsaˉta̱a̱hˋ läꜙka̱a ̱ˉ tuhˉdsëꜗ
kya̱a ̱hˊCristo Jesús,maꜙraꜙheˉ jëëꜗbihꜗwɨɨꜘ. 13Pero
dsaˉ hñaaˉ dsëꜗ heꜘ, kya̱a̱hˊ hi̱ˉ taˉju̱u̱ˈ, jmeeꜙ gyihꜗ
chaˉgaˊmiihˉheˉhlɨɨhˈ ko̱o̱ˉhäˊ ko̱o ̱ˉhäˊ, miˉga ̱a ̱yꜙ
dsaˉ hiꜙmiˉgooꜙ dsaˉ kiyhꜗ.

14 Pero gwaꜘ baˊ hneˉ taꜙ chaˊnëˊ kya̱a ̱hˊ heˉ
maˉmiˉtë̱ë̱hˈ, maˉñehˊ baˊ hneˉ haˉ läꜙ laꜗ heˉ
maˉhe ̱e̱hˋ. Jëëhꜘ, kyu̱u ̱hꜙ baˊ hneˉ hi̱i ̱ˉ naˉ hi ̱ˉ
gaꜙmiꜙtë ̱ë̱ˉ hneˉ. 15 Läꜙji̱i̱hˈ maˊ mähˈ maˉkyu̱u̱h˜
baˊ hneˉ juuˈ kihꜗ Dio läꜙko̱o̱ˉ naˉsɨɨˉ. Juuˈ
ja̱ˉ gaꜙmiꜙtë̱ë̱ˉ hneˉ läꜙjwëꜘ jeeˊ lä ̱ä ̱hꜘ, läꜙlluꜗ heˉ
maˉdsooꜘ hohꜘ kihꜗ Cristo Jesús. 16Dio baˊ gaꜙkwaꜘ
hʉʉˊdsëˉ lluꜗ kihꜗ hi̱ˉ gaꜙsɨɨꜘ läꜙjëꜙ juuˈ ja ̱ˉ heˉ jmääꜗ
miˊtë̱ë̱ꜗ jneˊ dsaˉ, heˉmiˉjnääꜙ heˉ dsaˉhlä ̱ä̱hꜙ jneˊ,
jmääꜗ heˉ hlë ̱ë̱hˊ jneˊ dsaˉ, hiꜙ heˉ miˊtë ̱ë̱ꜗ jnihꜘ
jmeeyꜗheˉ lluꜗ jmahꜗbaˊ. 17Läꜙja̱ˉbaˊhwë̱ë̱ꜙ lluꜗhi ̱ˉ
hnaahꜙ Dio, ja̱ˉgaˊ naꜙ maˉnaˊllu̱u ̱yˋ goˉte˜ jmeeyꜗ
läꜙjëꜙ nëëˈ heˉ lluꜗ.

4
1 Chu̱u ̱nꜘ kya ̱a̱hˊ hneˉ. Ñeˉ baˊ Dio hiꜙ läꜙja ̱ˉ

Jesucristo Dsaˉjø ̱ø̱hˈ jnänˋ hi̱ˉ jä̱hꜘ llaꜗ taˊ kihˈ hi ̱ˉ
ji̱i ̱hꜙhiꜙ kihꜗhi̱ˉnaˉju̱u̱ˊ, waˊraˉ gaꜙläꜙjnääyꜘ jmeeyꜗ

hihꜙ kihꜗ dsaꜙ. 2 Heˉja ̱ˉ kwaˊ baˊ hneˉ juuˈ ja ̱ˉ.
Kwaˊ baˊ hneˉ jäˊ maꜙkeꜙ saꜙ laꜗ hor˜ kihꜗ. Hlë̱ë̱hˊ
hi̱ˉ dsaˉhlä̱ä ̱hꜙ, jʉʉhˊ kiyhˈ kya ̱a̱hˊ juuˈ ja̱ˉ, kwëëyhˋ
nʉʉhꜚ. Hiꜙ hnøøꜗ jø ̱hˉ hohꜘ kya̱a ̱yhˊ jeeˊ miˉtë̱ë̱hˈ
hnihꜘ. 3 Lloo˜ ko̱o̱ˉ jmɨɨˊ moꜙsoꜙ läꜙhnøøꜗ dsaˉ
nuuꜗ juˈdsooꜘ heˉmaˉmiˉtë̱ë̱ˈ jneˊ. Heˉja̱ˉ hnaayhꜙ
jwë ̱ë̱ꜘ taˉjwohꜗ hi̱ˉ kwaꜗ juuˈ läꜙko ̱o̱ˉ tɨh˜ dsëꜗ dsaˉ
nuuꜗ. 4Dsaˉ heꜘ naˉ, beꜗ juˈdsooꜘ mahꜗ jmeeꜗ gyihꜗ
heˈ kihꜗ juuˈ waˊ heˉ chaˉ heˉ. 5 Pero hneˉ hä̱ä ̱ˋ
hñaahˈ, kwëëhˋ hohꜘ kihꜗ läꜙjëꜙ heˉ wɨɨꜘ heˉ jäꜙ nëˊ
kyahˈ, kwaˊ juˈhmëëꜘ laˉ kihꜗ dsaˉ hi̱ˉ saꜙmaˉnuuꜘ,
miˉteˋ läꜙjëꜙ taˊ heˉ gaꜙtë̱ë̱hꜘ jmeehˈ.

6 Maˉngooꜗ yaꜙjä ̱hꜙ heˉ naahnꜚ, jëëhꜘ maˉllooꜗ
jmɨɨˊ heˉ jngëëhꜗ dsaˉ jnäꜘ. 7Maˉkwanꜗ chaˉmiihˉ
beꜘ kya̱a ̱hˊ taˊ laˉ. Maˉlɨh˜baˊ jnäꜘ kya̱a ̱hˊ taˊheˉhäˊ
goonꜙ. Läꜙmaˉdsooꜘ ja̱ˉbaˊ dsënꜙ kihꜗDio. 8Heˉja ̱ˉ
maˉnaˉlaꜚ juuˈ hyohnꜙ ko̱o̱ˉ coron maˊja ̱ˉ, ja̱ˉgaˊ
naꜙ yaˉhë ̱ë̱nˈ llu ̱u̱ꜗ. Dsaˉjø̱ø ̱hˈ jnänˋ, dsaˉtaˊ llu ̱u̱
ˈ, kwayꜗ heˉ gaꜙtë̱ë̱nꜘ hyohnꜙ. Hiꜙ ja ̱ꜙ maꜙlaꜙ jnäꜘ
hyohnꜙ, ja̱ˉbaˊ läꜙja ̱ˉ hyohꜙ läꜙjë ̱ë̱ꜙ hi̱ˉ lleˋ dsëˈ heˉ
jä̱hꜘ Jesucristo.

Gaꜙjähꜘ Paaˊ haˉ läꜙ jmeeꜗ Timotä
9 Jmeeˊ biiˈ yaˉjë̱ë̱ˋ jnäꜘ cha̱hꜘ. 10Maˉbe ̱e̱ꜗ Dema

jnäꜘ, mahꜗ hnoohˉ gyihꜗ heˉ chaˉ jmɨˉgyʉʉꜙ laˉ.
Maˉngooy˜ jwɨɨˉ Tesalónica. Crescente maˉngoo˜
taꜙ hwaꜗ Galacia, Tito maˉngoo˜ taꜙ hwaꜗ Dalma-
cia. 11 Ja ̱a̱ˉ Luca gaˊ gyaˈ kya̱a ̱hˊ jnäꜘ. Ja̱ˉ jä̱ä ̱hꜙ
Marco taꜙ laꜙwaˊraˉ gaꜙtëꜘ jeeˊ ñeehˋ. Hi̱ˉ naˉ jmääꜗ
kinꜙ kya̱a ̱hˊ taˊ laˉ. 12Maˉche̱e̱nꜙ Tíquico taꜙ jwɨɨˉ
Éfeso. 13 Waˊraˉ gaꜙtëꜘ jeeˊ ñeehˋ, ja ̱ˉ ka ̱hˉ ko ̱ˉllaˉ
hmɨhˉllooꜘ kinꜙ heˉ gaꜙkyenꜗ kihꜗ Carpo jeeˊ jwɨɨˉ

Troa. Hiꜙ dsooh˜ hohꜘ ka ̱hˈ läꜙjëꜙ moˊjeˉ naˉgye ̱e̱ˉ
kinꜙ, hiꜙ heˉ jmeeꜙ gaˊ biiˈ kinꜙ looˊ jahꜘ jeeˊ sɨɨnˋ.

14Leja̱ˊ tëꜙñeˈ heꜘ, gaꜙjmeeꜘ chaˉmiihˉ hlɨɨhˈ kinꜙ.
Dio miˉhmaahˋ haˉ ko ̱hꜘ teꜗ heˉ gaꜙjmeeyꜘ kinꜙ.
15Hä̱ä ̱ˋ hñaahˈ kya ̱a̱yhˊ. Peerꜙ hnøøyꜗ llaˉdsëëyˋ kihˈ
juuˈ heˉ kwaˉ jneˊ.

16 Toˉnëˊ läꜙ maˊ gaꜙlloonꜗ nëˊtaˊ jeeˊ maˊ lä ̱ä ̱nˊ
hñiinꜙ niꜙ ja̱a ̱ˉ saꜙ gaꜙjmeeꜘ beꜘ kinꜙ, läꜙjë ̱ë̱ꜙ baˊ
gaꜙbe̱e̱ꜗ jnäꜘ. Saꜙwaˊ jmeeꜘ Dio kwa ̱a ̱t˜ kihꜗ heˉ ja ̱ˉ.
17 Pero Dio chehꜗ kya ̱a̱hˊ jnäꜘ, gaꜙkwayꜘ beꜘ kinꜙ,
läꜙji̱i ̱hˈ gaꜙhñaaˉ gaꜙkwanꜗ juuˈ kiyhꜗmahꜗwaˊ nʉʉꜘ
läꜙjë ̱ë̱ꜙ dsaˉ hi̱ˉ saꜙ la ̱a̱ꜗ judiu. Hiꜙ läꜙja̱ˉ gaꜙkwayꜘ
beꜘkinꜙgaꜙlä ̱ä̱yꜗ jnäꜘheˉmaˊku̱hꜙhyahˉ jnäꜘ. 18Hiꜙ
läꜙja ̱ˉ lä ̱ä ̱ꜗ Dio jnäꜘ kihꜗ läꜙjëꜙ heˉ hlɨɨhˈ, tëëyꜙ jnäꜘ
yaꜙjwɨɨꜗ kiyhꜗ. Läꜙja̱ˉ waˊ laˈ jʉʉhˉ kiyhꜗ gaꜙläꜙjëꜙ
johꜘ jmɨɨˊ chaˉ. Waˊ laˈ läꜙja̱ˉ.

19 Jmeeˊ Dio kihꜗ Prisca hiꜙ kihꜗ Aquila. Hiꜙ jmeeˊ
Diokihꜗhi̱ˉ cha̱a ̱ˉ chaˊnehꜙkihꜗOnesíforo. 20Erasto
gaꜙjä̱ꜘ jwɨɨˉ Corinto, Trófimo gaꜙlla̱a ̱nꜙ jwɨɨˉ Mileto
kihꜗ heˉ dsaayhˊ. 21 Ja ̱ˉ jmeehˉ biiꜗ ñeehˋ toˉcha̱hꜘ
laˉ, naꜗ saꜙ gaˊ maˉja˜ ji̱i ̱ˉ gyʉʉꜘ. Eubulo jmeeꜙ
Dio kyahꜗ, hiꜙ läꜙja ̱ˉ jmeeꜙ Pudente, kya̱a ̱hˊ Lino,
kya̱a ̱hˊClaudia, hiꜙ läꜙjë ̱ë̱ꜙ ø ̱ø̱hꜗ jneˊhi̱ˉ tä̱ä ̱hˊ jeeˊ laˉ
kaˉlähꜘ.

22Waˊ hä̱ä ̱ˊ Jesucristo Dsaˉjø ̱ø̱hˈ jnänˋ tuhˉhohꜘ,
waˊmiˉjä̱ä ̱ꜗ Dio hneˉ. Waˊ laˈ läꜙja̱ˉ.

